
Чарытхы хоза чоохтағлығ 

теести  палғалыстығ хадыл чоохтағлар

Предикативнай  чардыхтарның   аразындағы   теелiстер  хоостыра  теести

палғалыстығ  хадыл  чоохтағлар,  чарытхы,   толдырығ,   обстоятельство

тузалығ  хоза  чоохтағлығ кӧрiмнерге  чарылчалар.  

1.  Чарытхы  хоза  чоохтағлар  ӧӧн  чоохтағдағы  адалыснаң  пiлдiрiлген

алай  адалыстың  орнына киректелчеткен пiрее членнi чарытча.

2.  Чарытхы  хоза  чоохтағлар  хайдағ?,  хай?,  хайзының?,  кемнiң?,

хайзы?   сурығларға  нандырчалар.  Олар ниме-нооның  хайдағ-да  пiлдiриин

кӧзiтчелер  алай  аның тузазын толдыра чарытчалар.

3.   Чарытхы  хоза  чоохтағлар  ӧӧн  чоохтағнаң  мындағ  оңдайларнаң

палғалысчалар:

а)  хоза  чоохтағның  сказуемайы  полып,  идiлiстiң аймах-пасха  причастие

формалары  киректелче:  -ған, -ген, -чатхан, -четкен, -ар, -ер, -ғадағ, -гедег,

-ҷаң, -ҷең, -дырған, -дiрген:  Кiзiлер чыылған турада суулас тол парған. (И.



Топоев) (Хайдағ  турада  суулас  тол  парған?  —  кiзiлер  чыылған)  Пiс  кӧрген

хатығ чааны ам ӧсчеткен тӧл кӧрбезiн.  Мындағ  оңдайнаң пӱткен  чарытхы

хоза  чоохтағлар  ӧӧн  чоохтағнаң  запятойнаң чарылбинча:

б)  хайзы,  хайда,  хайдар,  хаҷан  союз  сӧстерi  полызиинаң:  Пiстiң

алныбыста   узы-пазы   чох   чазы  чайылыбысхан,   хайзы  ам   даа   ӧӧн

чiдiрбеендiр.  (Л.  Костякова) Союз сӧстерi аймах-пасха падеж формаларында

киректелчелер;

в)   союз   сӧстерi   паза   теезiглiг   сӧстер  полызиинаң:  Кем кӧп  книга

хығырча,  аның пiлiзi  пик полча. (Кемнiң пiлiзi  пик полча?  —  кем кӧп книга

хығырча)

4. Хакас тiлiнде союзтар, союз сӧстерi паза теезiглiг сӧстер  полызиинаң

пӱткен   чарытхы  хоза   чоохтағлар  асхынах.   Анзы  пу   оңдайнаң   пӱткен

чоохтағларның  хакас  тiлге   ӧӧнiнде   тiлбестеглер   пастыра   кiрчеткенiн

киречiлепче. Олар ӧӧнiнде калькалар полчалар.

Толдырығ хоза чоохтағлығ 

теести палғалыстығ  хадыл чоохтағлар

1.  Толдырығ  хоза  чоохтағ  ӧӧн  чоохтағның пiрее  членiн  толдырча.

Олар  кемге?,   нимее?,   кемнi?,  нименi?,  кемнең?,  нименең?,  кемнеңер?,

нимедеңер? падеж  сурығларына  нандырчалар  паза  ӧӧн  чоохтағның

сказуемайынаң мындағ оңдайларнаң палғалысчалар:

1)  хозымнар  полызиинаң:   хоза  чоохтағның причастиенең  пiлдiрiлген

сказуемайына   -ға,   -ге,   -даңар,  -деңер,  -таңар,  -теңер,  -наңар,  -неңер

хозымнар  хозылчалар:  Олғаннар   тынанарға   парчатханға   (нимее?)   iҷе-

пабалар  ӧрiнчелер. Мындағ  оңдайнаң  пӱткен  теести  палғалыстығ  хадыл

чоохтағларның   предикативнай   чардыхтарының  аразында  танығ

турғызылбинча; 

2)  союз  сӧстерi  полызиинаң:  хайди,  хаҷан, ноға,  нимедеңер,  кем  паза

ан.   пасх.   Союз   сӧстерi   полызиинаң   палғалысчатхан   толдырығ   хоза



чоохтағлар  кӧбiзiн  ӧӧн  чоохтағның  соонда  турча:  Истiңер,  (нименi?)

хайдартын тан саапча. (И. Топоев) Мин прайзына чоохтапчам,  (нимедеңер?)

ноғадаңар  харындазым  килбедi. (С. Карачаков);

3)  союз  паза  теезiглiг  сӧстер  полызиинаң (кем — ағаа, кем — аны, кем

— анынаң, ниме –аны): Кем кiзее полысча (кемге?), ағаа часка полар;

4)  тiп   союз  полызиинаң: Ол уғаа тадылығ чiҷең ниме  тiп,  узбек  пiстi

киртiндiр  салған.  (ХЧ)  

Идер тоғыстар

1. Толдырығ хоза чоохтағлығ теести хадыл чоохтағларны  табыңар.

Оларның  ӧӧн  чоохтағнаң  палғалысчатхан оңдайларын искiрiңер.

Читi класста география урогы. Олғаннар  ӱгретчiнің чооғын  хыймырабин

даа тыңнапчалар.  Ӱгретчi  Ольга Павловна чоохтаан, хайди пiстiң Ада чир-

суубыстың ис-пайын фашист Германиязы алып аларға  харасхан.  Каврис аны

хынып тыңнаан, хайди ыырҷылар пiстiң чонны хул идiп позына тоғындырып

хыйаллирға  харасхан.  Олғаннарға  пiлдiстiг  полған,  ноғадаңар  ыырҷы  пiстiң

Чир-суубыстың иң пай чирлерiн холға кирiп аларға харасхан. Ольга  Павловна

аннаң   андар   чоохтаан,  хайди  Чир-суубыстың   аймах   тiллiг   чоннарының

сайбалбас  ынархазы  полысхан.  Кинетiн   Кавристің  iстi   ундар   хазалып  ,

харахтары пӱлестес  сыхханнар.  Хулахтары  кил  кӱӱлееннер, ӱгретчiнің чооғы

чахсы истiлбинiбiскен. Каврис, сурынып алып, класстаң сыға халған.

(Н. Тиниковтинаң)

2.  Хығырыңар.  Сурығ  хоостыра  ӧӧн  паза  хоза  чоохтағларны  таап,

оларның  палғалысчатхан  оңдайларын  чоохтаңар.  Олар  ноға чарытхы

хоза  чоохтағлығ  теести  палғалыстығ  хадыл  чоохтағлар полчатханын

киречiлеңер.



1. Пiс чалғыс азах чолҷа парғабыс, хайзы тағны  ибiре  парчатхан.  (Н.

Доможаков) 2. Полған тус, хаҷан чазы чирде от, сiгенектер ле  ӧсчең,  чабыс

сӧӧттернiң  ӱстӱнде  чил  айлахтанып  кӱӱлеҷең.  (И.  Котюшев)  3.  Пiстiң

алныбыста саңай чистектiг тӧңiҷек турыбысхан, хайзы ам даа ӧӧн  чiдiрбеендiр.

4.  Ол  орын,  хайзында  мин  кiчiгде хойлар хадарғам, Хол чоғар тiп адалча. 5.

Тайғада андағ чирлер  пар,  хайда  хар  чайғыда  даа  чахсы  хайылбинча. 6. Ол

орын, хайзында Айдо оолах мал хадарып чуртаан, Чазы  кӧл  тiп  адалҷаң.  (В.

Кобяков)  7.  Маллар  чӧрген чазыда хыра тоғызы пасталыбысхан.

1.  Чоохтағларны пазыңар. Ӧӧн паза хоза чоохтағларның палғалысчатхан

оңдайларын сиип салыңар.

